
Մարդու իրավունքների եվրոպական դատարանի դատավորի պաշտոնում Հայաստանի Հանրապետության կողմից առաջադրվող թեկնածուների ԸՆՏՐՈՒԹՅԱՆ ՄՐՑՈՒԹԱՅԻՆ ՀԱՆՁՆԱԺՈՂՈՎ


ՈՐՈՇՈՒՄ

1 սեպտեմբերի 2014, 3 – Լ
Մարդու իրավունքների եվրոպական դատարանի դատավորի պաշտոնում Հայաստանի Հանրապետության կողմից առաջադրվող թեկնածուներին ներկայացվող պահանջների գնահատման առավելագույն միավորը, ըստ գնահատման ենթակա առանձին պահանջների դրա  բաշխումը,  գնահատման ենթակա պահանջների բովանդակությունը բացահայտող չափանիշները, դրանցից յուրաքանչյուրի գնահատման առավելագույն միավորը, ինչպես նաեվ գնահատման եվ միավորների հաշվարկման կարգը սահմանԵԼՈՒ ՄԱՍԻՆ
Ղեկավարվելով Հայաստանի Հանրապետության Նախագահի 2014 թվականի օգոստոսի 2-ի ՆՀ-199-Ն հրամանագրով հաստատված «Մարդու իրավունքների եվրոպական դատարանի դատավորի պաշտոնում Հայաստանի Հանրապետության կողմից առաջադրվող թեկնածուների ընտրությունն իրականացնող մրցութային հանձնաժողովի գործունեության և թեկնածուների ընտրության կարգի» 5-րդ կետի 2-րդ և 6-րդ ենթակետերով՝  Մարդու իրավունքների եվրոպական դատարանի դատավորի պաշտոնում Հայաստանի Հանրապետության կողմից առաջադրվող թեկնածուների ընտրությունն իրականացնող մրցութային հանձնաժողովը որոշում է սահմանել Մարդու իրավունքների եվրոպական դատարանի դատավորի պաշտոնում Հայաստանի Հանրապետության կողմից առաջադրվող թեկնածուներին ներկայացվող պահանջների գնահատման առավելագույն միավորը, ըստ գնահատման ենթակա առանձին պահանջների դրա բաշխումը,  գնահատման ենթակա պահանջների բովանդակությունը բացահայտող չափանիշները, դրանցից յուրաքանչյուրի գնահատման առավելագույն միավորը, ինչպես նաև գնահատման և միավորների հաշվարկման կարգը:
I. Մարդու իրավունքների եվրոպական դատարանի դատավորի պաշտոնում Հայաստանի Հանրապետության կողմից առաջադրվող թեկնածուներին ներկայացվող պահանջների գնահատման առավելագույն միավորը
1. Մարդու իրավունքների եվրոպական դատարանի (այսուհետ` Եվրոպական դատարան) դատավորի պաշտոնում Հայաստանի Հանրապետության կողմից առաջադրվող թեկնածուներին (այսուհետ` թեկնածուներ) ներկայացվող պահանջների գնահատման առավելագույն միավորն է 100-ը:

II. Առավելագույն միավորի բաշխումն ըստ գնահատման ենթակա առանձին պահանջների
2. Սույն որոշման 1-ին կետով սահմանված առավելագույն միավորն, ըստ գնահատման ենթակա առանձին պահանջների, բաշխվում է հետևյալ կերպ՝

2.1.  անձնական հատկանիշներ՝ 20 միավոր.

2.2. մասնագիտական որակներ՝ 55 միավոր.

2.3. լեզվական կարողություններ՝ 25 միավոր:

III. Գնահատման ենթակա պահանջների բովանդակությունը բացահայտող չափանիշները և դրանցից յուրաքանչյուրի գնահատման առավելագույն միավորը
3. «Անձնական հատկանիշներ» գնահատման պահանջի բովանդակությունը բացահայտող չափանիշները և դրանցից յուրաքանչյուրի գնահատման առավելագույն միավորներն են՝

3.1.  իրավագիտակցությունը՝ 5 միավոր.
3.2. Մարդու իրավունքների և հիմնարար ազատությունների պաշտպանության մասին եվրոպական կոնվենցիայի (այսուհետ՝ Կոնվենցիա) հիմքում ընկած արժեքների ընկալումը և դրանց նկատմամբ վերաբերմունքը՝ 15 միավոր, այդ թվում՝

3.2.1. արդարության արժեքի ընկալումը և դրա նկատմամբ վերաբերմունքը` 5 միավոր.

3.2.2. խտրականության բացառման և իրավահավասարության արժեքի ընկալումը և դրա նկատմամբ վերաբերմունքը` 5 միավոր.

3.2.3. ժողովրդավարության արժեքի ընկալումը և դրա նկատմամբ վերաբերմունքը` 5 միավոր:
4. <<Մասնագիտական որակներ>> գնահատման պահանջի բովանդակությունը բացահայտող չափանիշները և դրանցից յուրաքանչյուրի գնահատման առավելագույն միավորներն են՝

4.1. մասնագիտական գիտելիքները՝ 15 միավոր, այդ թվում՝
4.1.1. ներպետական օրենսդրության իմացությունը՝ 3 միավոր.

4.1.2. միջազգային հանրային իրավունքի իմացությունը՝ 5 միավոր.

4.1.3. Կոնվենցիայի և Եվրոպական դատարանի նախադեպային իրավունքի իմացությունը՝ 7 միավոր:

4.2. մասնագիտական հմտությունները՝ 10 միավոր, այդ թվում՝
4.2.1. վերլուծելու և տրամաբանելու ունակությունները՝ 3 միավոր.

4.2.2. արագ ընկալելու և կողմնորոշվելու, արդյունավետ լուծումներ գտնելու ունակությունները՝ 3 միավոր.

4.2.3. արժեքային և համակարգային մտածելու ունակությունը՝ 4 միավոր:

4.3. մասնագիտական փորձառությունը՝ 20 միավոր, այդ թվում՝
4.3.1. ներպետական կամ արտասահմանյան ուսումնական հաստատություններում միջազգային հանրային իրավունքի կամ մարդու իրավունքների գծով հավելյալ կրթությունը, գիտական աստիճանները կամ կոչումները, մարդու իրավունքների գծով վերապատրաստումները՝ 10 միավոր.

4.3.2. փորձի, այդ թվում՝ դասավանդման, առանձնահատկությունները՝ 10 միավոր:
4.4. մասնագիտական հեղինակությունը՝ 10 միավոր, այդ թվում՝
4.4.1. նշանակալի իրավական իրադարձություններում ներգրավվածությունը, իրավունքի զարգացման գործում մասնագիտական ներդրումը՝ 5 միավոր.

4.4.2. գիտական հետազոտությունները, տեղական և միջազգային պարբերականներում հրապարակարումները, տեղական և միջազգային համաժողովներին մասնակցությունը՝ 5 միավոր:

5. «Լեզվական կարողություններ» գնահատման պահանջի բովանդակությունը բացահայտող չափանիշները և դրանցից յուրաքանչյուրի գնահատման առավելագույն միավորներն են՝

5.1. Հիմնական լեզվի կարողությունները՝ 20 միավոր, այդ թվում՝
5.1.1. հիմնական լեզվով նյութն ընկալելու և հայերենով ներկայացնելու ունակությունը՝ 5 միավոր.

5.1.2. հիմնական լեզվով նյութը ընթերցելու և հայերեն ճշգրիտ թարգմանելու ունակությունը՝ 5 միավոր.

5.1.3. հայերեն նյութը հիմնական լեզվով թարգմանելու և գրելու ունակությունը՝ 5 միավոր.

5.1.4. իրավական հարցերի շուրջ հիմնական լեզվով հաղորդակցվելու ունակությունը՝ 5 միավոր:

5.2. Լրացուցիչ լեզվով հանրամատչելի նյութն ուսումնասիրելու և դրա էությունը հայերեն լեզվով ներկայացնելու ունակությունը՝ 5 միավոր:

IV. Գնահատման և միավորների հաշվարկման կարգը

6. Հանձնաժողովի յուրաքանչյուր անդամի կողմից սույն որոշման III բաժնում սահմանված յուրաքանչյուր չափանիշի գնահատման քայլը մեկ միավոր է:

7. Հանձնաժողովի անդամը սույն որոշման III բաժնում սահմանված յուրաքանչյուր չափանիշ գնահատում է առանձին:

8. Հարցազրույցի յուրաքանչյուր մասնակցի համար սույն որոշման III բաժնում սահմանված յուրաքանչյուր չափանիշի միասնական միավորը հաշվարկվում է հանձնաժողովի անդամների կողմից տվյալ չափանիշի համար նշանակված միավորների գումարը հանձնաժողովի՝ գնահատում իրականացրած անդամների թվի վրա բաժանելու սկզբունքով՝ արդյունքը մինչև հարյուրերորդական կոտորակը կլորացնելով: Հինգ-հազարերորդական միավորը կլորացվում է դեպի մեկ-հարյուրերորդականը:
9. Հարցազրույցի մասնակցի ստացած հանրագումարային միավորը հաշվարկվում է սույն որոշման III բաժնում սահմանված յուրաքանչյուր չափանիշի միասնական միավորների գումարման սկզբունքով: 
10. Հանձնաժողովի յուրաքանչյուր անդամ հարցազրույցի յուրաքանչյուր մասնակցի գնահատումն իրականացնում է բոլոր մասնակիցների հարցազրույցներն ավարտելուց հետո: 
11. Հանձնաժողովի անդամների կողմից հարցազրույցի բոլոր մասնակիցների գնահատումն իրականացնելուց հետո հանձնաժողովի նիստը վարողը կազմակերպում է գնահատման ենթակա յուրաքանչյուր չափանիշով հարցազրույցի յուրաքանչյուր մասնակցի միասնական միավորների հաշվարկումը և գնահատման թերթիկի կազմումը՝ համաձայն հավելվածում սահմանված նմուշի: Գնահատման թերթիկը ստորագրում են հանձնաժողովի՝ գնահատում իրականացրած բոլոր անդամները: Հանձնաժողովի անդամն իրավունք ունի պահանջել և անձամբ իրականացնել հարցազրույցի յուրաքանչյուր մասնակցի ստացած հանրագումարային միավորի վերահաշվարկ:
12. Հարցազրույցի մասնակիցներից յուրաքանչյուրի գնահատման թերթիկների հիման վրա հանձնաժողովի նիստը վարողը կազմակերպում է Հայաստանի Հանրապետության Նախագահի 2014 թվականի օգոստոսի 2-ի ՆՀ-199-Ն հրամանագրով հաստատված «Մարդու իրավունքների եվրոպական դատարանի դատավորի պաշտոնում Հայաստանի Հանրապետության կողմից առաջադրվող թեկնածուների ընտրությունն իրականացնող մրցութային հանձնաժողովի գործունեության և թեկնածուների ընտրության կարգի» (այսուհետ՝ հրամանագիր) 27-29-րդ կետերին համապատասխան՝ մրցույթում հաղթող ճանաչվածների ցուցակի նախագծի կազմումը և այն ներկայացնում հանձնաժողովի քննարկմանը: Հարցազրույցի մասնակիցը չի կարող ընդգրկվել ցուցակում, եթե ստացել է 50-ից ցածր հանրագումարային միավոր կամ սույն կարգի 5.1 կետով սահմանված չափանիշից 5-ից ցածր միասնական միավոր: 
13. Մրցույթում հաղթող ճանաչվածների ցուցակը հաստատելուց հետո այն ներկայացվում է Հայաստանի Հանրապետության Նախագահին, ինչպես նաև ուղարկվում է Հայաստանի Հանրապետության արդարադատության նախարարության աշխատակազմ (այսուհետ՝ աշխատակազմ)՝ հրամանագրի 31-րդ կետով սահմանված եղանակով դրա հրապարակումն ապահովելու համար:
14. Մրցույթում հաղթող ճանաչվածների ցուցակը Հայաստանի Հանրապետության Նախագահին ներկայացնելուց հետո հանձնաժողովն իր տրամադրության տակ եղած բոլոր փաստաթղթերը փոխանցում է աշխատակազմ, որն ապահովում է մրցույթին մասնակցած անձի՝ հրամանագրի 32-րդ կետում նշված իրավունքի իրացումը:

